
Nafarroako Gorteetako kide den eta Unión del Pueblo Navarro (UPN) talde parlamentarioari atxikita dagoen Javier Esparza Abaurrea jaunak, Legebiltzarreko Erregelamenduan ezartzen denaren babesean, honako mozio hau aurkezten du, 2025eko irailaren 18ko Osoko Bilkuran eztabaidatzeko:
Mozioa,  kontratu publikoen esleipenean ustelkeria ekiditen lagunduko duten neurriak jaso daitezen kudeaketa publikoan.
Zioen azalpena:
Azkenaldian ikusi dugu ustelkeria ez dela iraganeko arazo bat, ezta beste autonomia-erkidego batzuetako auzi bat ere.
Koldo kasua (pandemia betean komisio ilegalak kobratu ziren, eta eskupekoak ordaindu ziren obra publikoak esleitzearen truke) Nafarroan sortu zen, eta protagonistak Nafarroako Alderdi Sozialistakoak ziren. 
UCOren txostenek Santos Cerdánek zuzendutako ustezko trama bat aipatzen dute (Cerdán espetxean dago une honetan), Espainia osoan, baita Nafarroan ere, obra publikoen adjudikaziodun izan ziren enpresa eta pertsona jakin batzuei lotua.
Nafarroaren kasuan, bereziki susmagarria da Belateko tunelen bikoizketaren esleipena, boto partikularrak eta kontratazio-mahaiko kideek irregulartasunei buruz egindako ohartarazpenak izan zituena; bereziki susmagarria da gertatutakoagatik, funtzionarioen txostenengatik eta, azkenik, 76 milioi euroko obra bat esleitu zaiolako Santos Cerdánen jabetzako ABEE bati: Servinabar.
Orain arte, Nafarroako Gobernuaren jarrera izan da informazioa ezkutatzea, funtzionarioen agerraldia mugatzea eta UPN iraintzea dena estaltzen saiatzeko.
Duela gutxi, Nafarroako Parlamentuan ikerketa-batzorde bat eratzea onetsi da, azken legegintzaldietan obra publikoen lizitazio eta esleipen jakin batzuk ikertzeko, baina batzorde horretatik harago, UPNren ustez positiboa da mozio bat aurkeztea kontrol-mekanismoak indartzeko, Nafarroan kontratu publiko bat ere susmopean egon ez dadin.
Nafarroako gizarteak eredugarritasuna, zorroztasuna eta gardentasuna eskatzen dizkigu.
Mozio honen oinarrian dago, hain zuzen ere, publikoa dena babestea norberaren onurarako erabili nahi dutenen aurrean.
UPNrentzat oinarrizko araua dena defendatzea da kontua: diru publikoa guztiona da, eta ezin da susmorik egon edo tranparik egin.
Horregatik guztiagatik, honako hau proposatzen dugu:
1.- Nafarroako Parlamentuak Nafarroako Gobernua premiatzen du 5 milioi eurotik gorako lehiaketa publikoen kasuan espedientea nahitaez bidal dakion Nafarroako Kontratazio Publikoko Batzordeari, berrikus dezan, baldin eta kontratazio-mahaian boto partikularren bat egon bada.
2.- Nafarroako Parlamentuak Nafarroako Gobernua premiatzen du legebiltzar honetan Nafarroako Gobernuaren kudeaketa aztertzen duen ikerketa-batzorde bat irekitzen bada Gobernuko lehendakaria bertan agerraldia egitera behartuta egon dadin, eman beharreko azalpenak emateko.
3.- Nafarroako Parlamentuak Nafarroako Gobernua premiatzen du zorrotz bete dezan Gardentasunari buruzko Foru Legea, Gobernuko kideen, haren goi-kargudunen eta derrigortuta dauden gainerako langileen agendei dagokienez, eta Gardentasunaren Atarian argitara eman dadin, enpresekin, pertsonekin eta entitateekin egindako bilerei dagokienez, bilera horiek non eta noiz egin diren, nork parte hartu duen eta zer gai jorratu diren.
4.- Nafarroako Parlamentuak Nafarroako Gobernu premiatzen du neurriak har ditzan kontratazio-mahaietan boto partikularrak ematen dituzten funtzionarioak esparru politikotik egindako errepresalietatik eta seinalamenduetatik babesteko.

